
Talba
MINUTI

Il-Minuti tal-Laqgħa Nru. 76 li saret nhar it-Tlieta, 28 ta’ Frar 2006, ġew konfermati.  

PREŻENTAZZJONI TA’ KARTI

THE CHAIRMAN (Onor Jason Azzopardi): Qed nippreżenta lill-Kumitat tliet riżoluzzjonijiet adottati mil-Parlament Ewropew fit-2 ta’ Frar fosthom riżoluzzjoni dwar is-sitwazzjoni kurrenti fil-ġlieda kontra l-vjolenza fuq in-nisa li hija ħaġa pjuttost topika in vista tal-fatt li l-liġi tagħna dwar il-vjolenza domestika ġiet fis-seħħ il-ġimgħa l-oħra:  
European Parliament resolution on the adoption of management measures for Mediterranean fishery resources P6_TA-PROV(2006)0044 adottata fit-2 ta’ Frar 2006;
European Parliament resolution on the current situation in combating violence against women and any future action (2004/2220(INI) - P6_TA-PROV(2006)0038 adottata fit-2 ta’ Frar 2006; u
European Parliament resolution on the annual report from the Council to the European Parliament of the main aspects and basic choices of CFSP, including the financial implications for the general budget of the European Union – 2004 (2005/2134(INI) -   P6_TA-PROV(2006)0037 adottata fit-2 ta’ Frar 2006.

INFORMAZZJONI MILL-PRESIDENT TAL-KUMITAT

THE CHAIRMAN: Xtaqt ninforma lill-Kumitat li fuq talba tiegħi, min minna jitkellem f’fora barra mill-Parlament pero` fil-vesti ta’ jew President jew membru ta’ dan il-Kumitat, se jkollu l-faċilita` li jkollu d-diskors tiegħu diplayed fuq il-website tal-Foreign and European Affairs Committee li għandna fi ħdan il-website tal-Parlament. Jien ħassejt li għandi ninforma b’mod uffiċjali lill-Kumitat dwar dan.  
PREŻENTAZZJONI DWAR IL-EURO-MEDITERRANEAN INSTITUTE OF TECHNOLOGY AND INNOVATION  (EUROMEDITI)

THE CHAIRMAN: Ngħaddu għall-item prinċipali tal-laqgħa tagħna llejla u ċioe` l-preżentazzjoni tas-Sur Joseph Woods dwar il-Euro-Mediterranean Institute for Technology and Innovation. L-ewwelnett Sur Woods, nirringrazzjak tad-disponibilita` tiegħek u ta’ l-inizjattiva li ħadt meta avviċinajtni u ssuġġerejt li ssir din il-preżentazzjoni, xi ħaġa li aċċettajtha bil-qalb kollha u allura, without further ado, nagħtik il-kelma.  
JOSEPH WOODS (Membru tal-Project Team EUROMEDITI):  Sur President, nixtieq nirringrazzjakom talli aċċettajtu t-talba tagħna.  Din hija idea li torbot ħafna ma’ l-international relations policy li għandu pajjiżna u mal-viżjoni ta’ pajjiżna li jkun ċentru ta’ servizzi fir-reġjun tal-Mediterran.  Il-presentation se nagħmluha jiena u l-kollega tiegħi Dr. Anton Bartolo.  
Nibda l-ewwel fuq is-scenario. Ix-scenario li kellna quddiemna huwa li madwar sena ilu l-Unjoni Ewropea għamlet ir-renewed business strategy fejn waħda mill-affarijiet li qalet hija li r-riċerka fl-Unjoni Ewropea hija frammentata u m’hemmx inter-relationship tajba. It-tieni ħaġa, bħala response għal din is-sitwazzjoni fl-Ewropa, il-President tal-Kummissjoni Barroso ħareġ bil-kunċett tal-European Institute for Technology (EIT) li jkollu mudell simili bħall-MIT fl-Amerika u dan sabiex insaħħu l-eċċellenza tagħna f’dan is-settur u konsegwentement il-kompetittivita` tagħna.  
Is-sena li għaddiet kienet is-sena tal-Mediterran, għax aħna bdejna dan il-proċess is-sena li għaddiet filwaqt li l-Unjoni Ewropea qed taħdem fuq dik li jgħidulha l-European Neighbourhood Policy fejn qed tipprova tagħmel outreach għall-pajjiżi tal-Mediterran li huma mal-borders tagħha u ma’ pajjiżi oħra.  Kif tafu, hemm concern kbira fuq is-sigurta` fir-reġjun tal-Mediterran. F’dan kollu hemm ir-role ta’ Malta li daħlet fl-Unjoni Ewropea b’waħda mill-missjonijiet tagħha tkun biex tressaq quddiem l-Unjoni Ewropea ċ-challenges u l-affarijiet li għandhom isiru fir-reġjun tal-Mediterran.  F’dan  ix-xenarju ħsibna li hemm opportunita` li nistgħu nagħmlu intervent min-naħa tagħna.  
DR ANTON BARTOLO (Membru tal-Project Team EUROMEDITI):  Jiena naħdem mal-Malta Enterprise fuq investment targeting u nvolut ma’ Mr Joe Woods fuq dan il-proġett tal-EuroMediti. 
Xtaqt ngħid xi ħaġa fuq kif qed tiżvolġi l-istruttura tal-EuroMediti.  L-istruttura hija maqsuma fi tnejn, l-ewwel waħda hija l-istituzzjoni lokali li qed narawha bħala pjattaforma ta’ kompetenza u business li l-għan tagħha huwa li tgħin u tagħti support lill-proġetti jseħħu through l-EuroMediti.  Din il-pjattaforma hija supported mill-partners tal-EuroMediti li huma istituzzjonijiet mill-Ewropa u ‘l quddiem nixtiequ ninvolvu business companies Ewropej, istituzzjonijiet u business companies Maltin u anke minn pajjiżi Għarab.  L-għan ta’ l-istitut huwa li jissupplixxi servizzi li jiffaċilitaw dawn il-proġetti. Is-servizzi li toffri huma ta’ networking fejn, per eżempju, jekk xi ħadd jiġi bi proġett aħna ngħinuh isib partners biex jiżvolġi dan il-proġett. Apparti hekk noffru servizzi ta’ finanzi fejn insibulu bank jew investiment privat li jkun dispost jgħin u anke ngħallmu fuq il-market tal-pajjiżi Għarab.  We envisage li ħafna drabi dawn ikunu proġetti mill-Ewropa u għalhekk dawn in-nies ma jkunux jafu dan is-suq. Jiġifieri aħna qegħdin naraw l-istitut bħala pjattaforma li tgħin lil dawn in-nies to access these markets. 
Apparti dawn is-servizzi kważi amministrattivi, din se tipprovdi wkoll l-infrastruttura teknika fejn, per eżempju, Malta tintuża biex nittestjaw dawn it-teknoloġiji. Pajjiżna huwa żgħir pero` għandu infrastruttura bħal dik ta’ pajjiżi kbar. Imbagħad irridu naraw ukoll li din l-istituzzjoni jkollha faċilitajiet għal training u għall-inkubazzjoni tal-businesses.  Din hija l-pjattaforma għas-support.  
Barra minn hekk għandek il-proġetti nfushom. L-ewwelnett il-proġetti għandhom ikunu business driven, jiġifieri, l-għan finali tagħhom għandu jkun li l-prodotti jew is-servizzi jinbiegħu fis-suq tan-North Africa. Il-proġetti għandhom ikunu definiti tajjeb u targeted lejn teknoloġiji speċifiċi, jiġifieri, well defined b’mod li għalihom jista’ jinkiteb business plan ċar u li jinvolvu numru ta’ partners. Aħna qed ngħidu bejn seba’ jew tmien partners biex huma jkunu jistgħu jaċċessjaw, per eżempju, fondi mill-Ewropa bħalma huma l-fondi ta’ l-SP7. L-istituzzjoni trid tgħin biex proġett isib partners mill-Ewropa u mill-Mediterran kemm min-naħa ta’ business kif ukoll min-naħa ta’ entitajiet ta’ riċerka. Dik hija l-idea rigward struttura pero` ovvjament din għadha m’hijiex żviluppata.

Fuq xiex se niffokaw? Se niffokaw fuq teknoloġiji li huma ta’ rilevanza għar-reġjun tal-Mediterran u primarjament għażilna tliet tipi ta’ teknoloġija li huma renewable energies, water and environment technology u l-ICT. Dawn huma teknoloġiji li jistgħu jsibu swieq fir-reġjun tal-Mediterran. Apparti minn hekk qed inħallu l-istitut miftuħ għal teknoloġiji oħra, jiġifieri, mhux se ngħidu li se nikkonsidraw biss dawn it-tliet teknoloġiji. Per eżempju, teknoloġija li tagħmel sens għar-reġjun hija l-marine techology. 
Bħala funzjonijiet, l-istitut irid jagħti training u support għal sales and marketing u research and development fejn ir-riċerka tkun applied, jiġifieri, viċin ħafna tas-suq u mhux akkademika. Hemm ukoll involut il-customisation ta’ teknoloġiji u ta’ prodotti.  Hawnhekk li qed ngħidu li ma rridux niżviluppaw teknoloġiji from scratch imma rridu nittrasferixxu dawn it-teknoloġiji li diġa` huma żviluppati, per eżempju, fil-Ġermanja and we customise them għall-klima u għas-suq Mediterranju. Per eżempju, fir-renewable energy sector għandek kumpannija Ġermaniża li żviluppat teknoloġija għas-solar energy pero’ minħabba li din ġiet żviluppata l-Ġermanja mhux bilfors tapplika direttament għall-klima tagħna għax aħna għandna iżjed sħana, iżjed nixfa u iżjed riħ. Minħabba f’hekk jaf ikun hemm bżonn aktar riċerka u żvilupp biex dik it-teknoloġija tiġi applikata fis-suq tagħna. Aħna qed ngħidu li Malta huwa post tajjeb fejn isir dan l-iżvilupp ta’ customisation. Ladarba jkollok teknoloġija li żviluppajtha għal pajjiż, imbagħad trid tagħmel ċertu testing, implimentazzjoni u prototyping fejn turi li dan il-prodott jista’ jinbiegħ fis-suq. 
Barra minn hekk ikun hemm funzjoni ta’ inkubazzjoni fejn xi ħadd li għandu idea li jifforma business aħna ngħinuh biex dan jifformah u jkun hemm disseminazzjoni tal-prodotti fir-reġjun billi nipprovdu dan il-market knowledge ħalli niffaċilitaw li dawn isibu partners f’pajjiżi Għarab.  
Mr Chairman, l-approach irid business driven, jiġifieri, jrid ikun viċin is-suq u rridu nieħdu ideat ta’ x’irid is-suq u nimxu biex nipprovdu dawn id-demands. Se niffaċilitaw l-iżvilupp, l-adaptation, il-prototyping, it-testing u d-deployment tat-teknoloġiji fis-suq Mediterranju biex dejjem nindirizzaw il-bżonnijiet tar-reġjun.  L-Euromediti għandu jkun catalyst sabiex jiffaċilita l-ħolqien ta’ networks ta’ business Ewro-Mediterranji, riċerkaturi u anke studenti biex b’hekk jiġi faċilitat it-trasferiment ta’ teknoloġija u timmobilizza n-nies fir-reġjun biex jaħdmu flimkien.  L-Euromediti għandu jipprovdi pjattaforma b’saħħitha biex jissapportja dawn il-proġetti li semmejt, tipprovdi servizzi tekniċi, servizzi ta’ market intelligence,  servizzi ta’ networking - fejn issib numru ta’ partners li jistgħu jaħdmu fuq proġett flimkien - servizzi finanzjarji - fejn issib il-finanzi biex proġett ikun jista’ jseħħ - u anke servizzi  ta’ training.  
JOSEPH WOODS:  Dan il-kunċett ta’ transfer of technology huwa bbażat fuq l-istepping stone concept fejn Malta ilha tintuża sa minn 600 sena qabel Kristu bħala stepping stone bejn in-naħa ta’ fuq u n-naħa t’isfel tal-Mediterran. Il-kunċett hu li inti għandek hub fiċ-ċentru tal-Mediterran li qed tiżviluppa u tevolvi teknoloġiji peress li dawn jinbiddlu maż-żminijiet.  
Interessanti ħafna huwa l-kunċett tat-test bed li qed għoġob ħafna lill-kumpanniji u istituzzjonijiet Ewropej. Barra jsibu problema biex isibu komunitajiet fejn jistgħu jittestjaw it-teknoloġiji tagħhom, imma hawn Malta, kif tafu, aħna mikrokożmu u allura dawn jistgħu jittestjaw it-teknoloġija hawn u mbagħad ikabbruha u jimportawha f’pajjiżi oħra. Aħna għandna suq lokali u għandna wkoll kultura ta’ business li kapaċi naċċessaw is-swieq fin-North Africa u fil-Middle East. Dan huwa consortium li bil-mod il-mod qed jinbidel to a public private sector partnership fejn il-gvern huwa rappreżentat bil-Malta Council for Science and Technology u l-Malta Enterprise u fejn tidħol ir-riċerka s’issa għandna wkoll tliet istituzzjonijiet kbar mill-Unjoni Ewropea. Wieħed huwa l-Fraunhofer Group li huwa mill-Ġermanja u l-akbar research and development agency li hemm fl-Ewropa fejn fih hemm jaħdmu 13,000 xjentist u inġiniera u 53 istitut madwar il-Ġermanja kollha. It-turnover tal-Fraunhofer huwa ta’ xi Euro1 billion.  S’issa diġa` attirajna 11-il istitut differenti mill-Fraunhofer Group sabiex jipparteċipaw magħna. Il-Henri Tudor Public Research Centre huwa research centre interessanti ħafna għax qiegħed f’pajjiż kważi daqs tagħna pero` jagħmlu quite a bit of development when it comes to innovation u hemm ħafna x’nitgħallmu minnu. Dan huwa ċentru ta’ madwar 295 ruħ mil-Lussemburgu u għandu turnover ta’ madwar Euro20 miljun fis-sena.  Hemm ukoll il-kumpannija Emphasys GmbH (Germany), li magħha jaħdem il-project manager tagħna.  Għandna wkoll il-VTT Finland li 30% tax-xogħol tagħha huwa man-Nokia u allura huwa l-ikbar research and development agency li hemm fl-iScandinavian countries. 
Interessanti li l-bieraħ Janez Potocnik, il-Kummissarju għax-Xjenza u r-Riċerka, għamel speech fuq transatlantic bridge building u aħna hawnhekk qegħdin naħdmu fuq il-kunċett ta’ bridge building bejn l-Ewropa u l-Arab World, xi ħaġa importanti fix-xenarju Arab-European u li tiffitja tajjeb fil-Barcelona Process fejn l-Unjoni Ewropea se tippreżenta xi ħaġa tanġibbli biex tagħmel outreach għall-iżvilupp taż-żona tan-North Africa u l-Middle East.  Dawn huma l-ideat tagħna.

Fil-project management team huwa mmexxi minn Mr David Spiteri Gingell bħala rappreżentant tal-gvern, imbagħad hemm jiena, Dr. Bartolo u għandna wkoll żewġ professuri Ġermaniżi.  Imbagħad hemm xi sitta jew seba’ teams li bil-mod il-mod qed jibnu l-infrastruttura.  Għalissa aħna għandna uffiċċju fil-MITTS.  This is where we stand now. 
Dan l-aħħar qrajna paper interessanti dwar kif l-iStati Uniti tuża x-xjenza u teknoloġija għall-international relations. Aħna forsi għadna tradizzjonalment naħsbu li r-relazzjonijiet internazzjonali jsiru biss fuq kultura u politika pero` llum hemm moviment kbir kif ix-xjenza u t-teknoloġija li jistgħu jiġu wżat biex jinbena networking ma’ pajjiż, reġjuni u komunitajiet. Dan se jkun dimensjoni oħra ta’ kif aħna naraw ir-rwol tagħna bħala bridge bejn l-Ewropa u r-reġjun tan-North Africa. Dan se jkun plug ieħor ta’ kif nistgħu niffaċilitaw il-proċess li t-teknoloġiji Ewropej jersqu iktar lejn l-Arab World. 

Dan irridu narawh fl-isfond tal-Lisbon Strategy. B’dan il-pass se nkunu qegħdin niftħu suq ġdid għall-kunċett ta’ kompetittivita` għall-Unjoni Ewopea. Dan hu suq ta’ 180 miljun ruħ li s’issa għadu limitat għal dak li qed jiġri fl-Ewropa mentri b’din il-pjattaforma fix-xjenza u t-teknoloġija se nagħmlu outreach u se niffaċilitaw li l-Lisbon Strategy tidħol f’dawn il-pajjiżi. 
Ħaġa li nixtiequ nipproponu hi li xi xahrejn oħra, dejjem skond il-ħin tagħkom, nagħmlu breakfast meeting fejn inġibu l-korp diplomatiku ġewwa Malta, lilkom bħala Foreign and European Affairs Committee u kull min hu interessat fl-international relations biex nibdew nippromwovu l-kunċett li x-xjenza u t-teknoloġija, tramite l-Euromediti, jista’ jgħin lill-foreign policy ta’ pajjiżna biex iġġib stabilita` u prosperita` fir-reġjun tal-Mediterran.  
THE CHAIRMAN: L-ewwelnett grazzi u prosit għax waqt li kontu qegħdin titkellmu għaddewli ħafna ħsibijiet u riflessjonjiet għax hemm ħafna fertile ground fejn wieħed jista’ jimraħ. Naqbel miegħek li fil-ġimgħat li ġejjin nerġgħu niltaqgħu, ikun fejn ikun, għax naħseb li hija ħasra li llum l-attendenza m’hijiex to the full minħabba li s-Sibt li ġej hemm l-elezzjonijiet tal-kunsilli lokali u allura diversi deputati jkunu impenjati f’dak is-sens. Dan apparti li hemm deputat li jinsab imsiefer.  Pero` nerġgħu niltaqgħu għax m’għandix dubju li hemm membri fuq dan il-Kumitat li jistgħu jikkontribwixxu b’ideat jew b’suġġerimenti. 
Waqt li kont qed titkellem fuq li nistiednu l-korp diplomatiku, jiena kont qed naħseb li huwa importanti ħafna li jkun hemm rappreżentanza jew involviment tal-Mediterranean Academy for Diplomatic Studies. Dik hija essenzjali u hemmhekk hemm Ranier Fsadni li għandu knowledge kbira tad-dinja Għarbija u huwa kreattiv ħafna fl-ideat tiegħu.  Dr Anton Bartolo.
DR ANTON BARTOLO:  Fil-fatt Prof. Stephen Calleya, li huwa d-direttur tal-Mediterranean Academy for Diplomatic Studies, huwa involut ħafna tant li qed jikteb parti mill-proposal.
THE CHAIRMAN:  L-Onor.  Mario de Marco.
ONOR. MARIO DE MARCO: L-ewwelnett nawguralkom kull suċċess għal dan l-istitut. Pero’ ħaġa importanti ħafna hija li jkun hemm il-finanzi għax, bir-rieda tajba kollha fid-dinja, jekk ma jkunx hemm finanzjament żvilupp bħal dan ma jistax jimxi ‘l quddiem.  Jiġifieri huwa essenzjali li jkollkom kull support mhux biss mill-Gvern Malti, li naħseb qed jagħmel il-finanzjament inizjali.  Jidher li se jkollkom ukoll fondi mill-European Investment Bank.  Dak definit jew qed tipprovaw tieħdu minnu? (Interruzzjonijiet) Fair enough. Imbagħad nimmaġina li hemm il-fondi tramite l-Barcelona Process għax it is totally in line u naħseb anke tramite l-Unjoni Ewropea minħabba l-Lisbon Strategy.  Jiġifieri għandkom żewġ sorsi ta’ fondi li naħseb tistgħu tittappjaw għax naħseb li hawnhekk you are hitting two strategies ta’ l-Unjoni Ewropea.  
Interessanti hu l-fatt li din se ssir kompletament awtonoma u se tiġi ffinanzjata kważi kważi mis-settur privat. Anke l-consortium partners li sibtu huma tajbin ħafna. Diġa` għandkom full timers magħkom?
JOSEPH WOODS:  Li ġralna huwa beyond expectations għax tant qed tiġri l-biċċa xogħol li jekk kellna pjan li nimpjegaw in-nies sitt xhur oħra qegħdin nirrealizzaw li għandna bżonnhom xahrejn oħra.  
DR ANTON BARTOLO: Għandna support kbir mill-Fraunhofer Group li qed jgħinuna ħafna fil-proġett u qed jinvolvu ruħhom ħafna speċjalment f’numru ta’ proġetti biex niżviluppawhom taħt il-Euromediti. Li xtaqt ngħid fuq il-finanzi huwa li l-istitut għandu jkun immexxi minn business, jiġifieri, fl-aħħar mill-aħħar, apparti ċertu seed capital li joħorġu mill-flus li l-gvern jalloka għar-riċerka, perċentaġġ kbir mill-flus għandu jiġi mill-industrija għax aħna qegħdin nipprovdu servizzi lill-industrija u se naħdmu fuq proġetti li jrendu profitt. Il-mudell li qegħdin inħarsu lejh mill-qrib huwa l-mudell ta’ Fraunhofer Group fejn il-Gvern Ġermaniż jagħtihom Euro għal kull 2 Euros oħra mill-industrija u minn grants ta’ l-Ewropa. Jiġifieri, jekk m’humiex kapaċi jiġbdu flus mill-industirja, il-gvern mhux se jkompli jagħtihom is-support tiegħu u allura tispiċċa  taħdem fuq proġetti li jagħmlu sens u mhux taħli l-ħin u r-riżorsi fuq proġetti li mhux se jrendu.  
ONOR. MARIO DE MARCO:  Bħala kummerċ, għamiltu xi kuntatt ma’ l-FOI?  
JOSEPH WOODS:  Fil-breakfast meeting li kellna kien hemm il-Viċi President u dan kien interessat ħafna u fil-fatt se niltaqgħu miegħu on the next visit li jiġu l-barranin. Bħala point of information, bħalissa l-proġett ta’ l-EIT fl-Ewropa, li qed jiġi championed mill-President Barroso, qed jagħmlu paper fejn qed titkellem fuq funding ta’ Euro2 biljuni u dan juri li hemm committment kbir mill-Unjoni Ewropea.  Li qegħdin nagħmlu aħna huwa an outreach programme ta’ l-EIT fl-Ewropa għar-reġjun tal-Mediterran, jiġifieri, we are adding value għal din l-idea tagħhom li se tiġi ppreżentata fis-summit li ġej.
ONOR. MARIO DE MARCO: X’rappreżentazzjonijiet qegħdin tagħmlu barra minn xtutna kemm fl-Ewropa kif ukoll f’postijiet oħra?
JOSEPH WOODS:  Se nibdew bil-mod il-mod il-lobbying f’ċerti livelli fl-Unjoni Ewropea għax hemm bżonn ta’ dissemination u demos tal-proġett. Fuq x’se nagħmlu fin-North Africa, l-idea tagħna hija li l-ewwel nagħmlu consortium biex nibdew niżviluppaw bażi soda f’pajjiżna u imbagħad nestendu. Pero` diġa` bdejna ċerti feelers f’ċerti pajjiżi fin-North Africa u fil-Lvant Nofsani biex bil-mod il-mod we network l-istituzzjonijiet li huma ta’ kalibru.  
 ONOR. MARIO DE MARCO: Qabel semmejtu l-kwestjoni ta’ test bed u din kultant ninjorawha f’pajjiżna. Malta għandha potenzjal enormi għal dak li għandu x’jaqsam ma’ test bed. Dan l-aħħar kien hemm diskussjonijiet ma’ kumpannija Taljana li għandha x’taqsam mat-telekomunikazzjoni u apparentement fl-Italja hemm liġi li tgħidlek li ma tistax toffri dak is-servizz biss f’reġjun wieħed jew f’villaġġ jew f’belt waħda imma għandek toffrih fl-Italja kollha u allura dan ifisser li dawn il-kumpanniji ma jistgħux jagħmlu t-testing f’komunita` waħda ġewwa l-Italja. Minħabba f’hekk naħseb li hemm potenzjal li nattiraw dawn il-kumpanniji Taljani biex jagħmlu t-testing tagħhom hawn Malta.
JOSEPH WOODS: L-ewwel darba li ġew il-Fraunhofer Group hawn Malta kien proprju għalhekk. Dawn jiżviluppaw ħafna teknoloġiji pero` meta jiġu biex jittestjawhom barra mil-laboratorji tagħhom f’live environments isibu problemi. F’pajjiżna sabu li l-istituzzjonijiet huma miftuħin għal dan it-tip ta’ testing u fil-fatt għadna kemm ħadna proġett mill-Unjoni Ewropea fejn kumpannija żgħira minn ġol-Fgura se tuża lil Malta bħala test bed għal teknoloġija ġdida fuq is-sigurta` tal-computers. Din hija cutting edge technology li lanqas biss hija żviluppata totalment pero’ qed jaħdmu fuqha u l-Fraunhofer Group huwa champion ta’ dan il-proġett.  Il-kunċett li Malta tiġi użata bħala test bed għall-iżvilupp ta’ teknoloġiji diġa` begħnieh lill-Ewropa. 
THE CHAIRMAN: Jiena qed naħseb li bħala kumitat noħorġu stqarrija li ltqajna magħkom u f’din il-press release nirreferu għal dan il-kunċett li għadek kemm spjegajt biex b’hekk ikollkom pubbliċita` indiretta for all it is worth.  Naħseb li bħala kumitat qatt ma ħriġna stqarrija ta’ dan it-tip imma peress li din isservi ta’ pubbliċita` għalikom nagħmluha biex fejn nistgħu ngħinu ngħinu. (Interruzzjonijiet)  Qegħdin tgħidu li f’April ta’ din is-sena tkunu lestejtu l-business proposals. Dan se jkun ippreżentat lill-gvern?
DR. ANTON BARTOLO: Għadna ma ddeċidejniex id-deadline.  Proprjament kien se jkun fl-aħħar ta’ Ġunju pero` issa qed naħsbu li nressqu d-data ftit ‘il quddiem ħalli nilħqu nlestu l-business proposal biex nuru lill-gvern fejn wasalna u li l-idea miexja ‘l quddiem b’ritmu mgħaġġel. Fl-istess ħin nitolbu lill-gvern biex jagħti support tiegħu ħalli nagħmlu ċentru minn fejn naħdmu u biex ikun hemm numru ta’ nies jaħdmu full time fuq il-proġett.  Biex proġett daqshekk kbir isir realta` hemm bżonn ir-riżorsi kemm ta’ nies u kemm ta’ flus. Hawnhekk aħna mhux qed nitkellmu fuq ħafna flus imma nixtiequ li l-gvern jikkommetti dawn il-flus ħalli nkunu nistgħu nkomplu b’dan ir-ritmu.  Aħna qegħdin nitkellmu ma’ l-OPM through l-MCST.  
Li xtaqt ngħid huwa li avviċinajna l-Water Services Corporation, l-Enemalta, il-Wasteserv u l-MITTS u ppreżentajnilhom l-idea u mingħandhom ġibna a letter of support għall-Euromediti. L-idea kienet li jekk aħna se nużaw infrastruttura, per eżempju, ta’ l-ilma jew ta’ l-enerġija allura aħna għandna bżonn li dawn l-entitajiet Maltin ikunu partners tagħna.  Aħna sibna ħafna interess min-naħa tagħhom u kienu entużjasti ħafna li jipparteċipaw.  
THE CHAIRMAN: Waħda mill-iktar affarijiet li laqtitni kienet ir-renewable energies. Dan huwa qasam importanti ħafna li ħasra ma nisimgħux biżżejjed fuqu.  L-Onor. Puli kemm-il darba attenda konferenzi fejn irrappreżenta lill-parlament fuq dan is-suġġett u xtaqtkom tgħiduli ftit x’hemm in the pipeline fuq renewable energy. 
JOSEPH WOODS:  Wieħed mill-proġetti li miexi ‘l quddiem huwa Renew Gozo.  Il-kunċett huwa li hemmhekk hemm test bed ħafna iżgħar minn Malta.  F’Għawdex għandek mikrokożmu fejn għandek settur pubbliku, settur privat, volontarjat, komunita` u s-settur ta’ l-ekonomija u allura f’Għawdex tista’ tagħmel test bed ħafna iktar faċli milli tista’ tagħmilha f’Malta.  B’Renew Gozo nixtiequ nsibu – hawnhekk qed naħdmu mal-Ministeru għal Għawdex u għandna partner magħna f’dan il-proġett l-ikbar istitut ta’ riċerka fis-solar energy – bini f’Għawdex li huwa rappreżentattiv tal-bini f’komunita fejn għandek skola, sptar, hotel, restaurant u fabbrika biex nagħmluhom bir-renewable energy u minn hemmhekk naħdmu mal-komunita` biex nedukawha u ninformaha dwar dan. (Interruzzjonijiet)  Imbagħad se nidħlu fl-aspett kulturali billi nibdew noħolqu festivals fuq is-solar energy u fuq ir-renewable energy kif ukoll nixtiequ nidħlu fl-eko-turiżmu.  Mela f’daqqa waħda mhux biss qed nintroduċu teknoloġija imma qed noħolqu valuri ġodda bir-renewable technologies.  Aħna se nibdew bis-solar energy imma dan ma jfissirx li mhux se nidħlu f’renewable technologies  oħra.  L-idea hija li waqt li qed nagħmlu dan kollu se jkollna speċjalisti fuq l-ekonomija li se jistudjaw differenzi u effiċjenzi u, bħalma qal il-Prim Ministru meta kien Għawdex, għal dan il-għan Għawdex jista’ jkun mudell mhux biss għal pajjiżna imma għal żoni oħra tal-Mediterran.  
Meta tkellimna fuq dan il-kunċett mal-partners tagħna, wieħed minnhom – li huwa awtorita` f’dan is-suġġett – kien affaxxinat li aħna qed naqbdu komunita` sħiħa li hija rappreżentativa ta’ pajjżi kbar għax dan jista’ jkollu valur kbir fl-iżvilupp ta’ teknoloġiji ta’ renewables.  
 ONOR. JOSE` HERRERA:  Dan l-aħħar dħalt f’dar ġdida u għamilt solar system li jsaħħan l-ilma. Ikolli ngħid li s-sistema m’hi tajba xejn and it costs too much to do it.  By the time li tibda tiffranka tispiċċa trid tibdel is-sistema. At the moment, din m’hijiex feasible. Lanqas biss m’għandek inkoraġġiment b’forma ta’ rebate min-naħa tal-gvern ħlief għal xi ħaġa żgħira fuq il-VAT.  Jekk xi ħadd jiġi jgħidli:  Nagħmilha din is-sistema?  Jien ngħidlu biex ma jagħmilhiex għax it does not pay you.  Hemm sistemi barra minn Malta li rajthom waqt li kont f’konferenzi li bihom kapaċi mhux biss biex issaħħan l-ilma imma tista’ tużahom għall-elettriku wkoll.  Hemmhekk forsi tiġi feasible pero` dawn għadhom m’humiex available hawn Malta għax fil-fatt jiena mort niċċekkja.   Ma nafx għaliex f’Malta dik is-sistema ma teżistix. Qed ngħid dan kollu għax mhux biżżejjed li tgħid lin-nies li se jgħinu l-ambjent għax in-nies jinteressahom kif se jiffrankaw għax kważi kważi l-ambjent għalihom hu irrelevanti. Naħseb li jekk in-nies jiġu biex jagħmlu plus u minus se jsibu l-problemi.  Naħseb li tridu tiġu b’xi pakkett ta’ suġġerimenti għand il-gvern biex hu jħajjar lin-nies jiqilbu għall-enerġija alternattiva. 
Imbagħad hemm problema oħra fil-karozzi. Per eżempju, kelli klijenti li xtaqu jimportaw jew jintroduċu f’Malta vetturi li jużaw enerġija oħra bħal gas li jħammeġ inqas. Dawn riedu li biex jixtru dawn it-tip ta’ karozzi jingħataw ċerti rebates imma l-gvern ma aċċettax.  Hu importanti li l-gvern joffri inċentiv finanzjarju biex jiddaħħlu dawn it-tip ta’ vetturi. 

Ma nafx jekk segwejtux id-dibattitu parlamentari jew il-policies attwali dwar l-idea li l-skart tagħna nużawh għal-land reclamation biex noħolqu gżejjer artifiċjali. Jien naħseb li din m’hijiex idea ħażina.   
THE CHAIRMAN:  L-Onor. Clyde Puli.
ONOR. CLYDE PULI:  Xtaqt inżid xi ħaġa ma’ dak li qal l-Onor. Herrera.  Sabiħ li tgħid li trid tibża’ għall-ambjent imma wieħed ikun irid return fuq l-investiment tiegħu sabiex tgawdi l-familja tiegħu. Naħseb li f’dik li hija kampanja m’għandix dubju li l-prezz taż-żejt u fis-surcharge se jgħinukom.  L-awareness campaign ma nistgħux nibqgħu nagħmluha biex nibżgħu għall-ambjent imma din trid tinżel f’livell ekonomiku.  Trid tgħid li jekk twaħħal dan il-prodott inti se tonfoq tant u fuq għaxar snin se ġġib daqshekk lura u allura se jiqbillek. Jekk mhux se nkunu kapaċi nispjegaw dan allura mhux se jirnexxilna nbigħu dan il-kunċett u jibqa’ biss fl-arja.  
Li xtaqtek telabora ftit hu dwar meta qed issemmi li  tittestja dan il-proġett fuq Għawdex.  Jiġifieri se tipprovaw iddaħħlu l-kultura biex tintuża s-solar energy fil-households jew f’Għawdex kollu, inklużi l-entitajiet tal-gvern? Jiġifieri se nipprovaw naqilbu lill-Għawdex kollu fuq renewable energy u, per eżempju, dik tkun it-target tagħna ta’ 5% li rridu nilħqu sa l-2010 jew l-2012?  Dik hija l-mira tagħna?  
 DR. ANTON BARTOLO: Nibdew billi niċċaraw li l-ebda wieħed minna hawnhekk ma huwa espert ta’ renewable energy. Aħna qed nitkellmu fuq Euromediti li waħda mis-setturi tagħha hija renewable energy u forsi hawnhekk tajjeb li nispjegaw kif qegħdin nimmaniġjaw dawn is-setturi. Mela għal kull settur għażilna driver Malti, li huwa mill-industrija li għandha expertise f’dak is-settur, u mbagħad hemm driver minn Fraunhofer Group u dawn qed jaħdmu flimkien fuq il-proġett individwali u anke fuq is-settur inġenerali.  Għalkemm m’iniex espert se nitkellem ftit fuq ir-renewable energy u l-affarijiet kollha li tgħallimt kemm ili fil-proġett.  
Ir-realta` bħalissa hi li r-renewable energies huma iżjed għaljin mill-enerġija li nieħdu miż-żejt. Kieku dan mhux minnu kieku hawn ħafna iżjed renewable energy u s-suq ikun ħafna ikbar. Dan ifisser li ma nistgħux ninvestu fir-renewable energy mingħajr ma xi ħadd joħroġ din id-differenza fil-flus. Li qegħdin ngħidu huwa li ejja nipprovaw li dak li se noħorġu extra biex ninvestu fir-renewable energy nipprovaw niggwadanjawh minn postijiet oħra, per eżempju, billi niżviluppaw is-research and development fir-renewable energy. Jekk, per eżempju, se nġibu solar energy park hawn Malta l-enerġija li se nipproduċu bih se tqum iżjed flus milli tqum dik li tipproduċi l-Enemalta u allura ma naqbdux u nġibu park bl-addoċċ. Irridu nsibu xi ħadd li f’dan il-park irid jagħmel riċerka biex it-teknoloġija jiżviluppaha għall-Mediterran biex imbagħad ikun jista’ jbiegħha fin-North Africa. Ejja ngħidu tiġik Lm150,000 iżjed biex tissapportja dan il-park pero` imbagħad il-flus iġġibhom lura billi tagħmel l-R&D, timpjega n-nies u billi tbiegħ il-prodott f’suq barrani. 
Apparti minn hekk, inti semmejt il-Lisbon Agenda fejn aħna suppost li by 2010 nilħqu l-5% f’renewable energy.  Mingħajr investiment mingħand il-gvern anke dik il-5% ma tistax issir għax it is more expensive.  Jekk din se narawha biss min-naħa ta’ flus allura m’hijiex se ssir.  
ONOR. CLYDE PULI:  Imma din se tittratta Għawdex kollu jew dan il-proġett għadu fl-arja?  
JOSEPH WOODS:  Il-proġett għadu at conceptual stage, jiġifieri, kull m’għandna huwa vision document ta’ żewġ paġni u allura għadu kmieni wisq biex nagħmlu l-wegħdiet. Naħseb li tapprezzaw li kieku Għawdex ikun l-ewwel gżira fid-dinja li tibda taħdem fuq renewable energy, il-valur ta’ Għawdex bħala post ta’ turiżmu jogħla ħafna. Dan huwa kunċett ħolisitku u, kif qal l-Onor. Herrera, l-ewwel li trid taħdem hu fuq il-moħħ. 30 sena ilu f’pajjiżna kellna ċerti kunċetti fuq il-computers, illum dawk neħħejnihom minn moħħna u nvestejna fl-informatika u llum qegħdin naraw x’qed jiġri b’riżultat ta’ dan. L-istess fuq ir-renewable energy.  Aħna għandna ċertu mindset li sfortunatament huwa fossilizzat minn 30 jew 40 sena ilu, jiġifieri trid tibda minn hemmhekk. Aħna qegħdin nitkellmu fuq pjattaforma għar-reġjun tal-Mediterran b’suq ta’  420 miljun ruħ meta aħna pajjiż fejn kulħadd jaħseb f’suq ta’ 400,000 ruħ. Għalhekk irridu nbiddlu l-perception tar-rwol li nilgħabu fil-Mediterran. Dan ma tkellimniex fuqu ma’ nies f’pajjiżna biss imma tkellimna ma’ l-aqwa riċerkaturi fl-Ewropa. Dawn ġew hawnhekk, tawna MOUs u qalulna li se jaħdmu magħna għax dan għandu valur kbir. Qegħdin nitkellem fuq istituzzjoni li għandha 400 riċerkatur fl-Ewropa fuq is-solar energy u l-akbar research centre ta’ solar energy fl-Ewropa.  Aħna qegħdin nitkellmu ma’ nies esperti in the particular field u it is a totally new mindset but ultimately it will bring about change and innovation.  
Nixtieq ngħidilkom ħaġa oħra, jekk s’issa r-renewable energy daħlu fiha sa ċertu livell, aħna lesti li nidħlu f’livelli ħafna iktar l-isfel. Issa qed nitkellmu fuq water heaters, imma hemm devices oħra fid-dar li jistgħu jitħaddmu bir-renewable energy u aħna se ninżlu f’dak il-livell. Insemmi kunċett wieħed, il-kunċett ta’ solar fridge. Immaġinaw dawn il-komunitajiet fl-Afrika fejn hemm 60% minnhom jgħixu f’żoni rurali fejn m’hemmx power grid u fejn hemm bżonn li jippreservaw il-laħam, it-tiġieġ, it-tjur, il-ħalib u l-ikel. Dawn huma swieq enormi!  Din it-teknoloġija m’hijiex qiegħda hemm biex intellgħu satellita imma għal dawn l-affarijiet u allura meta ninvestu fir-renewable energy qed naħsbu f’aktar milli nsaħħnu l-ilma. Nhar il-Ħamis kellna request mill-Enemalta biex tingħaqad magħna f’dan il-proġett ġewwa Għawdex.  Għalija it is a breakthrough li l-Enemalta qed titlob li tidħol f’affarijiet bħal dawn.  (Interruzzjonijiet)    
DR ANTON BARTOLO:  Should we wait nine years before we get involved?  No, we have to get involved now with the help of the government so that in nine years we are at the forefront of the expansion. Otherwise we will miss the boat.  
JOSEPH WOODS:  Is-size tagħna huwa a competitive advantage if we are smart about it.  Illum x’inhu ċ-challenge ta’ kull pajjiż u ta’ kull kumpannija li hawn fid-dinja?  Kemm inti ħafif li toħroġ b’idea u li tressaqha lejn is-suq ħalli tieħu r-revenue. Is-size ta’ pajjiżna jagħtina competitive advantage imma jekk se noqogħdu niddibattu u ntawwlu u allura minflok idea neħduha f’ġimgħa se ndumu għaxar xhur jew ħames snin allura se nitilfu l-vantaġġ li għandna.  Id-dinja qiegħda fi proċess ġdid fejn minn information society qed tinqaleb għal innovation society. Pajjiżna jista’ jkun wieħed miċ-champions fl-innovation society pero’ dan sakemm ikun aktar effiċjenti minn pajjiżi oħra. Dan jiġi mill-bidla fil-mindset tal-politiċi tagħna, tal-parlamentari tagħna u tal-policymakers tagħna.  
THE CHAIRMAN:  Għal-lum se jkollna nieqfu hawnhekk minħabba raġunijiet ta’ ħin pero` mill-ġdid grazzi u prosit għall-inizjattiva.  Personalment illum tgħallimt ħafna u we look forward li fil-futur qarib nerġgħu niltaqgħu jekk mhux hawnhekk band’oħra.  Grazzi.  
Fit-8.30 p.m. il-Kumitat aġġorna għal nhar l-Erbgħa 15 ta’ Marzu, 2006, b’laqgħa ma’  Dr Joe Borg, Kummissarju responsabbli mis-Sajd u l-Affarijiet Marittimi dwar il-Green Paper fuq il-Politika Marittima ta’ l-Unjoni Ewropea.

